
Derbyniadau

Yr arian mae busnes yn ei ennill o werthiant yw derbyniadau. Hynny yw, dyma 
werth y gwerthiant. Term arall amdano yw trosiant. Y term am gyfanswm yr arian 
mae busnes yn ei dderbyn o’i werthiant yw cyfanswm y derbyniadau. 

Cyfanswm y derbyniadau = maint y gwerthiant x pris gwerthu

Trwy gyfrifo cyfanswm y derbyniadau mae busnes wedyn yn gallu cyfrifo a yw 
wedi gwneud elw neu golled.

Elw = cyfanswm y derbyniadau – cyfanswm y costau

Wrth gwrs, mae pob busnes eisiau gwneud elw. Fodd bynnag, os bydd cyfanswm y 
costau yn fwy na chyfanswm y derbyniadau, bydd y busnes yn gwneud colled.

Costau sefydlog

Ym mhob busnes bydd rhai costau yn aros yr un fath beth bynnag yw lefel yr 
allgynnyrch (output) a gynhyrchir neu’r cynhyrchion a werthir. Yn achos siop, hyd 
yn oed os na ddaw cwsmeriaid yno, bydd yn rhaid talu’r rhent neu’r morgais. Bydd 
trethi busnes i gael eu talu, a bydd yn rhaid talu am y trydan ar gyfer goleuadau, 
oergelloedd etc. Bydd busnes meddalwedd yn gweld bod gwerth ei galedwedd yn 
dibrisio (ei gwerth yn gostwng) hyd yn oed os na fydd yn cael ei defnyddio. Bydd 
gwerthwr hufen iâ yn dal i orfod talu yswiriant a threth cerbyd ar gyfer ei fan hyd 
yn oed os na werthir hufen iâ. Mae’r rhain i gyd yn gostau sefydlog. Costau nad 
ydynt yn amrywio gyda’r allgynnyrch yw costau sefydlog. P’un ai bod llawer neu 
ychydig yn cael ei wneud neu ei werthu, bydd yn rhaid talu’r costau sefydlog.

Costau newidiol

Mae costau newidiol yn ymddwyn yn wahanol iawn i gostau sefydlog. Mae 
costau newidiol yn amrywio mewn cyfrannedd union ag allgynnyrch – wrth i 
allgynnyrch gynyddu mae costau newidiol yn cynyddu, wrth i allgynnyrch ostwng 
mae costau newidiol yn gostwng. Gan ddefnyddio enghraifft siop teiliwr, byddai 
costau newidiol yn cynnwys brethyn, cotwm, botymau etc. Ni ddefnyddir dim 
o’r defnyddiau hyn ar gyfer y siwtiau neu’r gwisgoedd os na fydd dim nwyddau 
yn cael eu cynhyrchu. Felly pan fydd allgynnyrch neu werthiant yn sero, bydd 
costau newidiol yn sero. Fodd bynnag, pan fydd allgynnyrch yn dechrau, bydd y 
defnyddiau crai hyn yn dechrau cael eu defnyddio. Wrth i fwy a mwy o siwtiau a 
gwisgoedd gael eu gwneud, defnyddir mwy a mwy o frethyn, cotwm a botymau. 
Felly pan fydd allgynnyrch yn sero, bydd costau newidiol yn sero; ond wrth i 
allgynnyrch gynyddu bydd costau newidiol yn cynyddu hefyd. 

Rydym yn tybio bod perthynas gyson rhwng allgynnyrch a chostau newidiol, 
ond yn y rhan fwyaf o achosion nid yw’r berthynas hon yn gyson. Yn aml bydd 
busnesau sy’n cynhyrchu mwy yn cael budd o ddarbodion maint prynu, ac felly 
wrth i allgynnyrch gynyddu bydd costau newidiol am bob uned a gynhyrchir yn 
dechrau gostwng.

Nid yw costau yn gallu cael eu diffinio’n gostau sefydlog neu’n gostau newidiol 
bob tro. Gall rhai costau, fel gwaith llafur, fod yn rhai sefydlog (aelod o staff 
parhaol sy’n gweithio 38 awr yr wythnos), neu’n rhai newidiol (aelod o staff sy’n 
gweithio 5 awr dros ben ei oriau (overtime) oherwydd cynnydd yn y galw). Yr enw 
ar y math hwn o gostau yw costau lled-newidiol.

Cyfanswm y costau

Cyfrifir cyfanswm y costau trwy adio’r costau sefydlog a’r costau newidiol. Ar bob 
lefel o allgynnyrch (ar wahân i sero), bydd costau busnes yn gyfuniad o gostau 
sefydlog ac amrywiol – mae adio’r ddau yn rhoi cyfanswm y costau. Ar gynnyrch 
sero, dim ond costau sefydlog sydd gan fusnes, nid oes costau newidiol. Felly ar 
allgynnyrch sero, costau sefydlog = cyfanswm y costau. Fodd bynnag, pan fydd y 
busnes yn dechrau cynhyrchu neu’n dechrau gwerthu, bydd cyfanswm y costau yn 
cynnwys costau sefydlog ac amrywiol. 

Costau cyfartalog yw cost gyfartalog cynhyrchu pob uned o allgynnyrch. 
Oherwydd bod cyfanswm y costau yn cynnwys costau sefydlog ac amrywiol, 
yna wrth i allgynnyrch gynyddu bydd costau cyfartalog yn dechrau gostwng. 
Bydd costau cyfartalog yn parhau i ostwng nes y cyrhaeddir pwynt lle bydd 

annarbodion maint yn achosi i gostau amrywiol gynyddu ddigon i wthio costau 
cyfartalog cynhyrchu i fyny. 

Mae’n bwysig i reolwyr allu asesu proffidioldeb. Mae angen gwneud 
penderfyniadau ynghylch parhau neu roi’r gorau i gynhyrchu – a ddylid 
buddsoddi mewn datblygu cynnyrch, a ddylid dechrau rhaglenni hyfforddiant 
neu fewnbynnu mwy o adnoddau dynol. Heb wybodaeth am broffidioldeb, neu 
ddiffyg proffidioldeb, ni ellir gwneud penderfyniadau effeithiol. Er mwyn galluogi 
gwneud y penderfyniadau hyn mae’n rhaid i fusnes gael dull o ddyrannu costau i 
bob cynnyrch, adran, cangen neu ffatri. Un dull o wneud y dyrannu costau hyn yw 
rhannu costau busnes yn gostau uniongyrchol a gorbenion.

Costau sy’n codi yn benodol o gynhyrchu cynnyrch neu ddarparu gwasanaeth yw 
costau uniongyrchol. Mae enghreifftiau o gostau uniongyrchol yn cynnwys:

•	 rhent ar siop;
•	 defnyddiau neu gydrannau;
•	 llafur uniongyrchol;
•	 treuliau fel taliadau hawlfraint ar lyfr sydd wedi’i gyhoeddi, neu ffioedd 

trwydded am ddefnyddio patentau.

Gall cyfanswm y costau uniongyrchol hyn gael ei gyfrifo i roi costau uniongyrchol 
cynhyrchu’r cynnyrch. Fodd bynnag, nid yw derbyniadau minws costau 
uniongyrchol yn dangos proffidioldeb. Rhaid i’r busnes hefyd ddyrannu gorbenion 
neu gostau anuniongyrchol i’r cynnyrch.

Mae cynhyrchu unrhyw gynnyrch yn achosi i fusnes dalu costau nad ydynt yn 
uniongyrchol gysylltiedig â chynhyrchu neu ddarparu gwasanaeth. Er enghraifft, 
yn achos ffatri sy’n cynhyrchu 10 nwydd gwahanol, gyda’r rheolwyr yn dyrannu 
costau uniongyrchol i bob un o’r rhain, bydd y ffatri’n cyflogi ysgrifennydd neu 
groesawydd. Mae cyflogi ysgrifennydd neu groesawydd yn un o’r gorbenion ac 
mae angen dyrannu’r gost hon i’r cynhyrchion i gael darlun o’r gwir broffidioldeb. 
Yn achos adwerthwyr, mae hysbysebu yn un o’r gorbenion; dylai cost hysbysebu 
gael ei rhannu ymhlith siopau adwerthu i asesu proffidioldeb yn well. Felly dim 
ond os gwnawn ni dynnu costau uniongyrchol a gorbenion o’r derbyniadau y 
gallwn ni asesu gwir broffidioldeb cynnyrch, ffatri, siop etc. Felly mae gorbenion 

yn gostau nad ydynt yn uniongyrchol gysylltiedig â chynhyrchu.

Cyfrifo costau

Allgynnyrch Costau sefydlog Costau newidiol Cyfanswm y 
costau

Costau cyfartalog

0 1016 1016
10 1016 600 1616 161.60
20 1016 1150 2166 108.30
30 1016 1650 2666 88.87
40 1016 2100 3116 77.90
50 1016 2450 3466 69.32
60 1016 2800 3816 63.60
70 1016 3300 4316 61.66
80 1016 3850 4866 60.83
90 1016 4450 5466 60.73

100 1016 5100 6116 61.16
110 1016 6000 7016 63.78

Yn y tabl uchod gwelwn fod gan y busnes gostau sefydlog (yr wythnos) o £1016. Ar 
allgynnyrch sero, mae costau newidiol yn sero. Wrth i allgynnyrch gynyddu, mae costau 
newidiol yn dechrau cynyddu, ac mae cyfanswm y costau yn dechrau cynyddu hefyd. Fodd 
bynnag, nid yw’r cynnydd yn gyson, h.y. ddim mewn cyfrannedd union ag allgynnyrch. 

I ddarganfod y costau cyfartalog rydym yn rhannu cyfanswm y costau â’r allgynnyrch. 

Dadansoddiad adennill costau (break-even analysis)

Er mwyn cael dealltwriaeth o gyfrifo’r trothwy elw (break-even point), rydym ni’n defnyddio 
enghraifft o entrepreneur ifanc sydd eisiau cychwyn busnes yn dosbarthu pecynnau o 
ffrwythau a llysiau.

Mae e’n gwybod bod y siop leol olaf yn ei ardal wedi cau llynedd. Yn synhwyrol, mae wedi 
gwneud ymchwil marchnata sy’n dangos y bydd lefel dda o alw, ond cyn iddo gychwyn mae 
angen iddo wybod pa mor broffidiol y gallai’r busnes fod. Mae hefyd wedi ymchwilio’n fanwl 
i gostau cychwyn fel dosbarthwr a chostau prynu cyflenwadau. Dyma’r costau mae wedi 
ymchwilio iddyn nhw:

•	 cost prynu fan dosbarthu £6000;
•	 yswiriant a threth gerbyd £100 y mis;
•	 petrol £10.00 y dydd;

•	 cost gyfartalog blwch o ffrwythau a llysiau £5.00;
•	 cyflog (y swm mae’r perchennog yn ei dynnu o’r busnes) £1150 y mis;
•	 ad-dalu benthyciad i dalu am gost y fan £500 y mis am 12 mis.
Mae ei ymchwil marchnata yn dangos y bydd gan y blychau o ffrwythau a llysiau bris 
gwerthu cyfartalog o £9.00.

Y cwestiwn wedyn yw faint o flychau y bydd angen iddo eu gwerthu i dalu ei holl gostau, h.y. 
i adennill costau? Mae e’n penderfynu cyfrifo’r trothwy elw yn fisol.

Cyfrifo’r trothwy elw

Y cam cyntaf yw cyfrifo ei gostau misol. Rydym ni’n rhannu costau yn gostau sefydlog a 
chostau newidiol. Mae rhannu costau yn gostau sefydlog a newidiol yn bwysig iawn mewn 
dadansoddiad adennill costau. Felly y cam cyntaf i’r dosbarthwr yn y gwaith o gyfrifo lefel 
ei werthiant misol sy’n adennill costau yw rhannu ei gostau yn gostau sefydlog a newidiol. 
Rhaid i’r benthyciad gael ei ad-dalu bob mis, faint bynnag o flychau y bydd e’n eu gwerthu. 
Felly mae hyn yn gost sefydlog. Gan ei fod yn bwriadu dilyn yr un llwybr bob dydd, ni fydd 
cost y petrol yn amrywio gyda gwerthiant, ac felly dyma gost sefydlog arall. Bydd arno 
angen ei £1150 y mis ar gyfer byw, faint bynnag o flychau y bydd e’n eu gwerthu; felly mae 
hyn yn gost sefydlog.

Mae’r ffrwythau a’r llysiau yn mynd i gael eu harchebu yn ddyddiol. Bydd e’n archebu’r hyn 
y bydd ei angen arno, ac felly bydd cost yn amrywio gyda gwerthiant – mae hyn yn gost 
newidiol. 

Nawr rydym ni’n gallu paratoi tabl costau misol:

Costau 
sefydlog

Cyfanswm 
y costau 
sefydlog
£2000 y mis

Ad-dalu 
benthyciad
£500 y mis

Costau petrol 

£250 y mis

Yswiriant a 
threth cerbyd
£100 y mis

Y swm mae’r 
perchennog 
yn ei dynnu 
o’r busnes 
£1150 y mis

Costau 
newidiol

£5.00 y blwch

Derbyniadau 
gwerthiant

£9.00 y blwch

Cyfrifo’r trothwy elw gan ddefnyddio’r dull cyfraniad 

Ar ôl cyfrifo costau, y cam nesaf wrth gyfrifo allgynnyrch neu werthiant adennill costau yw 
darganfod faint o gyfraniad mae pob eitem sy’n cael ei gwerthu yn ei gynhyrchu i’r busnes.  

Mae gan bob cynnyrch sy’n cael ei wneud gost newidiol a phris gwerthu (sydd yn 
amlwg yn gorfod bod yn uwch). Y term am y gwahaniaeth rhwng pris gwerthu 
yr uned a chost newidiol yr uned yw’r CYFRANIAD tuag at dalu costau sefydlog y 
busnes. Mae yna fformiwla syml ar gyfer cyfrifo allgynnyrch adennill costau.

Allgynnyrch adennill costau = Costau sefydlog wedi’u rhannu â chyfraniad yr uned 

Yn yr achos uchod y pris gwerthu yw £9, y gost newidiol yw £5 – felly y cyfraniad yw £4 am 
bob uned sydd wedi’i gwerthu.

Mae’r costau sefydlog yn £2000 y mis a’i gyfraniad yw £4 y blwch. Os gwnawn ni rannu 
costau sefydlog y mis â’r cyfraniad byddwn yn gweld faint o flychau o ffrwythau a llysiau 
mae’n rhaid eu gwerthu i adennill costau:

£2000/£4 = 500 o flychau

Nawr gallwn weld bod yn rhaid i’n dosbarthwr werthu 500 o flychau o ffrwythau a llysiau 
y mis i adennill costau.

•	 Os bydd e’n gwerthu mwy na 500 o flychau bydd e’n gwneud elw.
•	 Os bydd e’n gwerthu llai na 500 o flychau bydd e’n gwneud colled.
•	 Ar y trothwy elw mae cyfanswm y cyfraniad (y cyfraniad am bob eitem X y nifer a 

werthwyd) yn hafal i gyfanswm y costau sefydlog.

Cyfrifo elw a cholled

Mae dadansoddiad adennill costau hefyd yn ein galluogi ni i gyfrifo’r elw neu’r golled y bydd 
busnes yn eu gwneud ar lefelau gwahanol o allgynnyrch. Bydd hyn bob amser yn bwysig – 
wedi’r cyfan efallai mai dim ond os bydd ei elw’n debygol o fod ar ryw lefel benodol y bydd 
ein gwerthwr nwyddau groser eisiau cychwyn y busnes.

Yn gyntaf rydym ni’n cyfrifo allgynnyrch adennill costau, yn yr achos uchod rydym ni’n 
gwybod mai 500 o flychau y mis yw hwn.

O ganlyniad i’w ymchwil marchnata, mae e’n credu y gall werthu 650 o flychau y mis. Nawr 
mae eisiau gwybod beth fydd ei elw ar y lefel honno o werthiant. I ddarganfod faint o elw 
fydd yn cael ei wneud, rydym ni eto yn defnyddio’r syniad o gyfraniad.

Yn yr achos hwn y gwerthiant a ragfynegir yw 650. Gwerthiant adennill costau yw 500. 
Yna rydym ni’n cymryd y gwahaniaeth rhwng y gwerthiant a ragfynegir a’r trothwy elw ac yn 

lluosi hyn â’r cyfraniad. Bydd hyn yn rhoi ffigur yr elw. 

150 x cyfraniad o £4 = £600. Ei elw y mis ar werthiant o 650 o flychau fydd £600.
Y graff adennill costau

Ar gyfer ein busnes dosbarthu nwyddau groser mae gofyn i ni gyfrifo allgynnyrch adennill 
costau y mis. Felly, yn debyg i’r dull mathemateg, rhaid rhannu’r costau yn gostau sefydlog a 
chostau newidiol. Gan ddefnyddio’r wybodaeth uchod, mae’r costau eisoes wedi’u rhannu. 
Nawr gallwn dynnu llinell y costau sefydlog ar y siart adennill costau. 

Ar y graff mae’r echelin fertigol yn 
dangos lefel y costau a’r derbyniadau, 
ac mae’r echelin lorweddol yn dangos 
lefel yr allgynnyrch a’r gwerthiant. Ar y 
siart mae llinell y costau sefydlog wedi 
cael ei thynnu ar lefel o £2000 am bob 
lefel o allgynnyrch. Gan fod costau 
sefydlog yn ddigyfnewid ar bob lefel o 
allgynnyrch, bydd llinell y costau sefydlog 
yn llorweddol bob amser.

Y cam nesaf yw ychwanegu llinell y costau newidiol. Wrth gyfrifo costau newidiol, rhaid 
cyfrifo’r gost newidiol am bob uned sydd wedi’i gwneud neu ei gwerthu. Yr unedau yn yr 
achos hwn yw’r blychau o ffrwythau a llysiau. I dynnu llinell y costau newidiol rydym ni’n 
marcio tri phwynt. Rydym ni’n gwybod bod costau newidiol yn sero ar allgynnyrch sero, 
ac felly dyma’r pwynt cyntaf: y pwynt lle mae’r echelinau’n cwrdd. Gall yr ail bwynt a’r 
trydydd gael eu marcio ar y graff. Ar gyfer yr ail bwynt rydym ni’n dewis lefel allgynnyrch 
o 400 (gallen ni ddewis 500 neu 600). Yna rhaid cyfrifo’r costau newidiol ar y lefel hon o 
allgynnyrch. Gwneir hyn trwy luosi costau newidiol yr uned â lefel yr allgynnyrch. Yn yr 
achos hwn 400 x £5 = £2000. Ar gyfer y trydydd pwynt rydym ni’n dewis lefel allgynnyrch o 
1000. Felly, 1000 x £5 = £5000. Nawr gallwn dynnu llinell y costau newidiol trwy gysylltu’r tri 
phwynt.

Ar bob lefel o allgynnyrch (ar wahan i sero), bydd costau’r busnes yn gyfuniad o gostau 
sefydlog a chostau newidiol – mae adio’r ddau at ei gilydd yn rhoi cyfanswm y costau.

Ar allgynnyrch sero mae gan y busnes 
gostau sefydlog yn unig, does dim 
costau newidiol. Nawr rhaid tynnu llinell 
cyfanswm y costau – bydd hon bob 
amser yn dechrau lle mae llinell y costau 
sefydlog yn cwrdd â’r echelin fertigol 
(echelin y costau). I farcio’r ail bwynt, 

rhaid dewis lefel o allgynnyrch ac adio’r 
costau sefydlog a newidiol ar y lefel 
honno. Yn yr achos hwn, ar allgynnyrch o 
400 o flychau o ffrwythau a llysiau, mae’r costau sefydlog yn £2000 ac mae’r costau newidiol 
hefyd yn £2000 (£5 x 400). Felly cyfanswm y costau ar allgynnyrch o 400 = £2000 + £2000 
= £4000. Ar gyfer y trydydd pwynt, ar allgynnyrch o 1000, mae’r costau sefydlog yn £2000 
ac mae’r costau newidiol yn (£5 x 1000). Felly cyfanswm y costau ar allgynnyrch o 1000 = 
£2000 + £5000 = £7000. Nawr mae modd tynnu llinell cyfanswm y costau trwy gysylltu’r tri 
phwynt.

Y llinell olaf i’w hychwanegu yw llinell y 
derbyniadau. Mae’r llinell hon yn rhoi’r 
derbyniadau ar unrhyw lefel o werthiant. 
Derbyniadau yw nifer y gwerthiant wedi’i 
luosi â phris gwerthu yr uned. Yn yr 
achos hwn y pris gwerthu cyfartalog yw 
£9. I dynnu llinell y derbyniadau rydym 
ni eto yn defnyddio tri phwynt. Mae’r 
cyntaf yn syml. Ar werthiant o sero mae 
derbyniadau yn sero; felly dyma’r pwynt 
cyntaf. I farcio’r ail bwynt defnyddiwn 
ddull tebyg i dynnu llinell y costau 
newidiol. Os dewiswn werthiant o 600 o 
unedau mae gennym:- 600 (gwerthiant) 
x £9.00 (derbyniadau yr uned) = £5400. 
I farcio’r trydydd pwynt ar werthiant o 
1000 mae gennym 1000 x £9.00 = £9000. 
Wrth gysylltu’r pwyntiau rydym ni’n cael 
llinell y derbyniadau. 

Y trothwy elw yw’r pwynt lle mae llinell 
y derbyniadau yn torri llinell cyfanswm y 
costau. Bydd tynnu llinell yn syth i lawr 
o’r trothwy elw yn dangos allgynnyrch 
adennill costau. Bydd tynnu llinell 
lorweddol o’r trothwy elw i echelin y 

costau/derbyniadau yn dangos costau/
derbyniadau adennill costau.

Cyfrifo elw a cholled gan ddefnyddio siart adennill costau

Gan ddefnyddio’r siart adennill costau gallwn gyfrifo’r trothwy elw a’r elw a’r golled ar 
wahanol lefelau allgynnyrch. 

I ddarganfod elw neu golled ar lefelau 
gwahanol o allgynnyrch, rhaid mesur y 
gwahaniaeth rhwng llinell y derbyniadau 
a llinell cyfanswm y costau ar y lefel 
benodol o allgynnyrch. Er enghraifft, i 
gyfrifo elw ar allgynnyrch o 700 o unedau 
byddech yn tynnu llinell fertigol i fyny 
o bwynt allgynnyrch 700. Byddech yn 
tynnu’r llinell nes iddi gwrdd â llinell 
cyfanswm y costau a llinell y derbyniadau 
(mae hyn wedi ei wneud ar y siart). Ar 
allgynnyrch 700 rydym ni i’r dde o’r 
trothwy elw, ac felly mae’r busnes yn 

gwneud elw. Gallwn ni weld hyn yn glir oherwydd bod llinell y derbyniadau yn uwch na 
llinell cyfanswm y costau. I weld faint yn union o elw sy’n cael ei wneud ar y lefel hon o 
allgynnyrch (neu unrhyw lefel arall o allgynnyrch), rydym ni’n mesur y bwlch rhwng llinell 
cyfanswm y derbyniadau a llinell cyfanswm y costau. Yn yr achos hwn, yr elw yw £700.

Y ffin diogelwch 

Ffin diogelwch busnes yw’r gwahaniaeth rhwng lefel yr allgynnyrch ac allgynnyrch adennill 
costau, pan fydd allgynnyrch yn uwch na’r trothwy elw. Felly os 900 o unedau yw’r 
allgynnyrch a 500 o unedau yw’r trothwy elw, 400 o unedau yw’r ffin diogelwch. Mae’r ffin 
diogelwch yn dangos faint gall galw ostwng cyn i fusnes wneud colled. Gellir gweld y ffin 
diogelwch ar y siart adennill costau trwy fesur y gwahaniaeth rhwng y trothwy elw a lefel 
wirioneddol yr allgynnyrch. Bydd busnesau eisiau sicrhau eu bod nhw â ffin diogelwch iach 
rhag ofn bydd gostyngiad annisgwyl mewn gwerthiant yn effeithio ar eu busnes. Gallai ffin 
diogelwch fach roi’r busnes mewn perygl os bydd gwerthiant yn gostwng.

Newidiadau mewn costau a derbyniadau

Mewn busnes, nid yw costau a derbyniadau yn sefydlog, a gellir defnyddio siart adennill 
costau i ddangos effaith cynnydd neu ostyngiad mewn derbyniadau a/neu gostau ar 
broffidioldeb busnes. 

Bydd cynnydd ym mhris y blychau o 
£9 i £11 yn newid llinell cyfanswm y 
derbyniadau (Derbyniadau 2). Mae’n 
mynd yn fwy serth a bydd yn torri llinell 
cyfanswm y costau yn gynt, gan arwain at 
adennill costau ar lefel is o allgynnyrch. 
Pe bai’r pris yn cael ei ostwng, byddai’r 
gwrthwyneb yn digwydd a byddai’r 
trothwy elw ar lefel uwch o allgynnyrch.

Bydd cynnydd yn y costau newidiol 
yn newid llinell cyfanswm y costau 
(Cyfanswm y costau 2). Mae’n mynd 
ychydig yn fwy serth a bydd yn torri llinell 
y derbyniadau ar lefel uwch o allgynnyrch, 
gan arwain at adennill costau ar lefel 
uwch o allgynnyrch. Pe bai’r costau 
yn gostwng byddai’r gwrthwyneb yn 
digwydd. Pe bai costau newidiol yn aros yr 
un fath ond bod costau sefydlog yn newid 
byddai hyn yn arwain at symudiad paralel 
yn llinell cyfanswm y costau.

Pa mor ddefnyddiol yw dadansoddiad adennill costau?

•	 Mae dadansoddiad adennill costau yn darparu cynrychioliad syml a hawdd ei ddeall o 
gostau, derbyniadau ac elw posibl. 

•	 Mae dadansoddiad adennill costau hefyd yn ddefnyddiol fel rhan o gynllun busnes a gall 
fod o gymorth wrth geisio benthyciad.

•	 Mae hefyd yn caniatáu defnyddio dadansoddiad ‘beth os’. Gan ddefnyddio 
dadansoddiad ‘beth os’, mae perchenogion busnes yn gallu asesu effaith nifer 
o newidynnau costau a derbyniadau ar broffidioldeb. Er enghraifft, gallai effaith 
cynnydd o 10% yn y costau sefydlog gael ei hasesu’n gyflym, ac mae’r un peth yn wir 
am newidiadau posibl mewn costau newidiol a derbyniadau. Gan ddefnyddio’r dull 
hwn gellir mesur effaith y newidiadau ar allgynnyrch adennill costau, ffin diogelwch a 
phroffidioldeb.

•	 Fodd bynnag, nid yw defnyddio ‘beth os’ yn goresgyn gwendidau dadansoddiad adennill 

costau yn gyfan gwbl. Y broblem gyntaf yw bod y dull yn tybio mai dim ond un cynnyrch 
sy’n cael ei gynhyrchu a’i werthu, ond go brin y gwelir y sefyllfa hon ym myd busnes 
go iawn. Gall y broblem gychwynnol hon gael ei goresgyn os yw’r busnes (e.e. siop 
brechdanau) yn gwerthu mathau tebyg o gynhyrchion: yna gellir amcangyfrif cost a 
derbyniadau cyfartalog y cwsmer.

•	 Mae’r dull hefyd yn tybio bod yr holl nwyddau a gynhyrchir yn cael eu gwerthu, ac yn 
cael eu gwerthu am yr un pris. Mae gan y rhan fwyaf o fusnesau wastraff trwy stoc wedi’i 
ddifrodi, stoc o ansawdd gwael etc., ac mae’n debygol y bydd o leiaf rhai cynhyrchion 
(diwedd math penodol) yn cael eu disgowntio.

•	 Mae’r berthynas linol rhwng costau/derbyniadau ac allgynnyrch/gwerthiant yn gallu 
cael ei hamau hefyd. Ym mhob achos mae darbodion maint yn debygol o weithredu, gan 
chwalu’r berthynas linol. 

•	 Mae rhai costau sefydlog yn risiog. Bydd hyn yn digwydd pan fydd busnes yn caffael 
mwy o allu cynhyrchu, ac efallai bydd costau, fel rhent, yn cynyddu. Mae’r cynnydd sydyn 

hwn yn y costau sefydlog yn ei gwneud yn anodd defnyddio dadansoddiad adennill 
costau.

Gweithgareddau
1. Mae busnes teuluol bach yn y maes hufen 
iâ yn gwerthu blychau o gornedi (deg mewn 
blwch) ac mae ganddo’r costau canlynol.

Rhent £500 y mis
Trydan £200 y mis
Cyflogau £1800 y mis
Benthyciad cyfarpar £210 y mis
Taliadau prydlesu £120 y mis
Hufen iâ 11c y corned
Pacio 30c am bob blwch o ddeg corned
Waffer 2c y corned
Y derbyniadau yw £3.20 am bob blwch o 10

Cwestiwn Prawf.

a. Beth yw’r allgynnyrch adennill costau yn 
nhermau blychau o gornedi y mis?

b. Beth fydd yr elw neu’r golled ar 
allgynnyrch o 2100 o flychau y mis?

c. Beth fydd yr elw neu’r golled ar 
allgynnyrch o 1550 o flychau y mis?

ch. Beth fyddai’n digwydd i’r allgynnyrch 
adennill costau pe bai cyflogau’n cynyddu 
£300 y mis?

Themâu trafod Diffiniwch y termau costau sefydlog a 
newidiol.

Beth yw costau lled-newidiol?

Sut mae busnes yn cyfrifo elw?

Beth yw cyfraniad? Os yw cynnyrch yn 
gwerthu am £15 a’r costau newidiol yn 
£12.50 beth yw’r cyfraniad yr uned?

Trafodwch ddefnyddioldeb dadansoddiad 
adennill costau i fusnes.

Eglurwch sut mae busnes yn gallu 
dadansoddi newidiadau mewn costau a/neu 
dderbyniadau trwy ddadansoddiad adennill 
costau.

Beth sy’n digwydd i’r ffin diogelwch sydd 
gan fusnes os yw ei gostau’n aros yr un fath 
ond bod y pris yn gostwng?

Trafodwch y gosodiad canlynol: ‘Mae 
methiannau a gwendidau dadansoddiad 
adennill costau yn golygu nad yw fawr ddim 
o werth yn y byd go iawn.’


